        АИТВ, ЖИТС және вирустық гепатиттер: адам денсаулығына төнетін қауіп және төтенше жағдайлардың рөлі.

    Адамның иммун тапшылығы вирусы (АИТВ) әлемдегі ең маңызды денсаулық  мәселелерінің бірі болып табылады. Адам ағзасына енгеннен кейін ол ұзақ уақыт бойы өзін көрсетпеуі мүмкін, сондықтан көптеген адамдар бұл вирусты жұқтырғанына күмәнданбайды.
    Бұл кезде иммундық жүйе бірте-бірте жойылып, адам басқа инфекцияларға бейім болады, ол кейбір қатерлі ауруларға шалдығуы мүмкін, ЖИТС дамиды.
Бүгінгі таңда әлемде жұқпалы аурулар, соның ішінде АИТВ/ЖИТС және вирустық гепатиттер адамзат денсаулығына үлкен қауіп төндіріп отыр. Бұл инфекциялар көбінесе адамның мінез-құлық факторларына, гигиеналық дағдыларына және қауіпсіздік мәдениетіне байланысты таралады.
    ДДҰ мәліметтеріне сүйенсек, әлемде 2024 жылдың соңында шамамен 39 миллион адам АИТВ-мен өмір сүреді, ал гепатит В және С вирустарын 350 миллионнан астам адам тасымалдап жүр. Қазақстанда да бұл көрсеткіш өсіп келеді: 2024 жылы ел бойынша АИТВ жұқтырғандар саны 27 мыңнан астам, ал гепатитпен тіркелгендер саны 400 мыңға жуық адамды құрады.
   Күнделікті өмірде кездесетін түрлі төтенше жағдайлар — жол-көлік апаттары, тұрмыстық жарақаттар, медициналық емес құралдармен жаралану, тіпті маникюр, тату, пирсинг сияқты қарапайым қызметтер кезінде де — адамның АИТВ немесе гепатит вирусын жұқтыру қаупі бар.
    Төтенше  жағдайлар – бұл адам денесіне бөтен биологиялық сұйықтықтардың түсуі немесе тері мен кілегей қабықтардың зақымдалуы нәтижесінде туындайтын оқиғалар.
Мысалы:
	•	жол-көлік апаты кезінде қанмен жанасу;
	•	бірінің жарақатына екіншісінің қаны тиюі;
	•	тұрмыстық жанжал кезінде жарақат алу;
	•	ортақ ұстара, ине, маникюр құралдарын пайдалану;
	•	есірткі инъекциясын бір шприцпен қолдану.
    Медицина қызметкерінің арасында – теріге немесе шырышты қабыққа биологиялық сұйықтық (қан, плазма және т.б.) түсуі, ине шаншып алу немесе құралмен жарақат алу сияқты күтпеген оқиғалар. Осындай кезде қызметкер АИТВ немесе гепатит жұқтыру қаупіне ұшырайды.
    Маңғыстау облысы бойынша 2024 жылдың  9 айында төтенше жағдаймен тіркелгендер саны клиникалық көрсеткіштері бойынша АИТВ инфекциясына тіркелгендер саны 39 жағдайды құрады, 2025 жылдың 9 айымен салыстыратын болсақ, АИТВ инфекциясына клиникалық көрсеткіштерімен тіркелгендер саны 2,6%- ға төмендеген. Бұл нәтижеге халықтың ақпараттану деңгейінің артуы, алдын алу шараларының күшеюі және эпидемиологиялық бақылаудың тиімді жүргізілуі ықпал еткен деп айтуға болады.
   Төтенше жағдайдың алдын алу үшін:
	•	әр қызметкер қорғаныс құралдарын (қолғап, маска, көзілдірік) міндетті түрде қолдануы керек;
	•	инелер мен өткір құралдарды қолданғаннан кейін арнайы контейнерге тастау қажет;
	•	биологиялық сұйықтық төгілген жағдайда залалсыздандыру құралдарымен дереу өңдеу керек;
	•	әр жағдай міндетті түрде журналға тіркеліп, эпидемиологқа хабарлануы тиіс;
Қоғамдағы ақпараттандыру және сақтық мәдениеті міндетті түрде сақталуы керек. АИТВ мен гепатиттерге қарсы күресте тек медициналық ұйымдардың ғана емес, қоғамның ақпараттануы да маңызды. Көптеген адамдар бұл аурулар туралы үстірт біледі және алдын алу шараларын елемейді. Әсіресе жастар арасында қауіпсіз мінез-құлық дағдыларын қалыптастыру, өз еркімен тексеруден өту және дискриминацияны азайту бағытында ақпараттық жұмыстар күшейтілуі тиіс.
    АИТВ, ЖИТС және вирустық гепатиттер — тек медициналық емес, әлеуметтік мәселе. Төтенше жағдайлардың дер кезінде тіркеліп, тиісті шаралар қолданылса, жұқтыру қаупін азайтуға болады. Әр медицина қызметкері мен әрбір азамат өз қауіпсіздігіне жауапты екенін түсініп, санитарлық-гигиеналық және инфекциялық бақылау ережелерін ұстануы қажет.

